
 

Funtsezkotzat jotako jardueren zerrenda

1. COVID-19k eragindako osasun-krisia 
kudeatzeko alarma-egoera deklaratzen duen 
martxoaren 14ko 463/2020 Errege Dekretuaren 
10.1, 10.4, 14.4, 16, 17 eta 18. artikuluen babesean, 
eta agintaritza eskudunak eta agintari eskudun 
delegatuek onetsitako araudiaren babesean 
garatzen jarraitu beharreko jardueretan lan egiten 
dutenak.

2. Merkatuaren hornikuntza-katean parte 
hartzen duten jardueretan lan egiten dutenak 
eta, halaber, beharrizan biziko ondasun eta 
zerbitzuak ekoizteko zentroetako zerbitzuen 
funtzionamenduan lan egiten dutenak. Besteak 
beste, elikagaiak, edariak, animalien elikagaiak, 
higiene-produktuak, botikak, osasun-produktuak 
edo osasuna babesteko beharrezkoa den beste 
edozein produktu ekoizten aritzen direnak, 
jatorritik azken helmugara banatzea barne hartuz.

3. Ostalaritza- eta sukaldaritza-produktuak etxez 
etxe banatzen dituztenak.

4. Ondasunak, zerbitzuak, osasun-teknologia, 
material medikoa, babes-ekipoak, osasun- eta 
ospitale-ekipamendua eta osasun-zerbitzuak 
emateko behar den beste edozein material 
ekoizteko eta banatzeko katean aritzen direnak.

5. Manufaktura-industriako ekoizpen-jarduerak 
mantentzeko ezinbestekoak diren eta eranskin 
honetan jasotako funtsezko jarduerak behar 
bezala garatzeko beharrezkoak diren hornidurak, 
ekipoak eta materialak eskaintzen dituztenak.

6. Alarma-egoera deklaratu zenetik aurrera 
abian jarraitzen duten pertsonen zein salgaien 
garraio-zerbitzuetan, bai eta horretarako 
erabilitako baliabideen mantenimenduan ere, 
dihardutenak; agintaritza eskudunak eta alarma-
egoera deklaratu zenetik eskuordetutako agintari 
eskudunek onetsitako araudiari jarraikiz.

7. Espetxeetan, babes zibilean, itsas 
salbamenduan, suteen prebentzio eta itzalketan, 
meatzeen segurtasunean, eta trafikoan eta 
bide-segurtasunean zerbitzuak ematen 
dituztenak. Era berean, segurtasun-garraioko, 
alarma-zerbitzuko, errondako edo aldizkako 
zaintzako zerbitzuak ematen dituzten segurtasun 
pribatuko enpresetan lan egiten dutenak, eta 
segurtasun-zerbitzuak emateko erabili behar 
direnak, herritarrei funtsezko zerbitzuak eta 
hornidurakoak bermatze aldera.

8. Indar armatuen materialaren eta ekipoen 
mantenimenduan ezinbestez aritu behar direnak.

9. Osasun-zentro, -zerbitzu eta 
-establezimenduetakoak, bai eta (I) 
adinekoak, adingabeak, mendekotasuna duten 
pertsonak edo desgaitasuna duten pertsonak 
artatzen dituzten langileak, eta COVID-19ri 
lotutako enpresetan, I+G+Bko zentroetan 
eta bioteknologikoetan lan egiten duten 
enplegatuak, (II) horiei lotutako animaliak, 
(III) haiei lotutako instalazioetako gutxieneko 
zerbitzuak mantentzen eta ikerketa horretarako 
beharrezkoak diren produktuen enpresa 
hornitzaileak mantentzen dihardutenak; eta (iv) 
hileta-zerbitzuetan eta lotutako beste jarduera 
batzuetan lan egiten duten enplegatuak.

10. Animaliei osasun-arreta emateko zentro, 
zerbitzu eta establezimenduetakoak.

11. Prentsako salmenta-puntuetan eta 
komunikabideetan edo titulartasun publiko zein 
pribatuko albiste-agentzietan zerbitzuak ematen 
dituztenak, bai eta inprimatzean edo banatzean 
ere.

12. Finantza-zerbitzuetako enpresetakoak 
--banku, aseguru eta inbertsio-enpresak barne--; 
ezinbestekoak diren zerbitzuak emateko, eta 
ordainketa-azpiegituren eta finantza-merkatuen 
berezko jarduerak egiteko.



 

13. Telekomunikazio- eta ikus-entzunezkoen 
enpresetakoak eta funtsezko informatika-
zerbitzuetakoak, bai eta horien euskarri diren 
sare eta instalazioetakoak eta behar bezala 
funtzionatzeko beharrezkoak diren sektore 
edo azpisektoreetakoak ere; batez ere zerbitzu 
publikoak behar bezala emateko ezinbestekoak 
direnak, bai eta enplegatu publikoen lan ez-
presentzialaren funtzionamendua ere.

14. Genero-indarkeriaren biktimen babesarekin 
eta arretarekin lotutako zerbitzuak ematen 
dituztenak.

15. COVID-19k eragindako osasun-krisiaren 
egoera kudeatzeko alarma-egoera deklaratzen 
duen martxoaren 14ko 463/2020 Errege 
Dekretuaren bidez eten ez diren jarduketa 
prozesaletara doazen abokatu, prokuradore, 
gizarte-graduatu, itzultzaile, interprete eta 
psikologoak; horrela, Justizia Ministerioaren, 
Botere Judizialaren Kontseilu Nagusiaren, 
Estatuko Fiskaltza Nagusiaren eta arlo horretako 
eskumenak dituzten autonomia-erkidegoen 
artean adostutako funtsezko zerbitzuak bete ahal 
izango dituzte, Justiziaren Estatu-idazkariaren 
2020ko martxoaren 14ko Ebazpenean eta har 
daitezkeen egokitzapenak betez.

16. Premiazko gaietan, lege-bulego eta 
-aholkularitzetan, administrazio-gestorietan eta 
gizarte-graduatuen gestorietan, eta lan-arriskuen 
prebentzioari buruzko kanpoko zein barneko 
zerbitzuetan aritzen direnak.

17. Segurtasun Juridikoaren eta Fede 
Publikoaren Zuzendaritza Nagusiak ezarritako 
funtsezko zerbitzuak betetzeko notariotza eta 
erregistroetan zerbitzuak ematen dituztenak.

18. Garbiketako, mantentze-lanetako, premiazko 
matxurak konpontzeko eta zaintzako zerbitzuak 
ematen dituztenak, bai eta hiri-hondakin 
solido, arriskutsu eta ez-arriskutsuen bilketako, 
kudeaketako eta tratamenduko zerbitzuak, 

hondakin-uren bideratze eta tratamenduko 
zerbitzuak, deskontaminazioko jarduerak eta 
hondakinak kudeatzeko eta azpiproduktuak 
garraiatu eta kentzeko beste zerbitzu batzuk edo 
sektore publikoko edozein erakundetan ematen 
dituztenak ere; Sektore Publikoaren Kontratuen 
azaroaren 8ko 9/2017 Legearen 3. artikuluan 
ezarritakoari jarraikiz.

19. Errefuxiatuen Harrera Zentroetan eta 
Etorkinen Aldi Baterako Egonaldi Zentroetan eta 
Migrazioen Estatu Idazkaritzak diruz lagundutako 
kudeaketa pribatuko erakunde publikoetan lan 
egiten dutenak, nazioarteko babesaren eta arreta 
humanitarioaren esparruan.

20. Uren horniduran, arazketan, eroanbideetan 
eta saneamendu jardueretan lan egiten dutenak.

21. Aurreikuspen- eta behaketa-zerbitzu 
meteorologikoak eta prozesu operatiboen 
mantentze-, zaintza- eta kontrol-prozesuak 
hornitzeko ezinbestekoak direnak.

22. Estatuak, posta-zerbitzu unibertsala emateko, 
izendatutako operadoreetakoak; posta-zerbitzu 
unibertsal hori bermatzeko soil-soilik, hau da, 
jasotzeko, onartzeko, garraiatzeko, sailkatzeko, 
banatzeko eta entregatzeko ondorioetarako.

23. Osasun-materialaren inportazioan eta 
horniduran parte hartzen duten sektoreetan edo 
azpisektoreetan dihardutenak; hala nola logistika, 
garraio, biltegiratze eta aduana-zirkulazioko 
enpresetan (trantsitarioak) aritzen direnak; eta, 
oro har, osasun-korridoreetan parte hartzen 
duten guztiak.

24. Internet, telefono edo posta bidez erositako 
produktuak banatzen eta entregatzen lan egiten 
dutenak.

25. Funtsezkotzat jo diren zerbitzuetan lan egiten 
duten gainerakoak.


